
7 YENESISI 1

Q K M A N G A

SKUTA 1

Nkoto pi'ya qi qiyamakanqa'ma tana

1. Ma oka qamanga pi'ya qi hna mhe'a yata'na Nkoto pi'ya qi ha'a somnga
fa qoa ta fa qiyamakanqa ti. 2. Ha nhe'a qoatinga hna tawata mhe'a niya
ina pi'ya pi'ya qi hna mhe'a niya qoma ava'na qheanqa ti. Ha nhe'a qoa
qamqaminqamnga qai'ya qiyama noe ina e'a pngama qatvanqa ti. Ha
tvata'nanga Nkotoi'ya Hikoapa aqo e'a pnga au ha'amti neapna namea
qapmeanqa ti.

3. Ha namea pmeta'naunta Nkoto tha qatanqa ti. Ma anga ya'a wa aunana
qatanqa ti. Ha ta'nanga ya'a wa qaunanqa ti. 4. Wa ha huna'nanga Nkoto
hingo nu'wana ya'a awa hetani qu'wananqa ti. Ha ni'yaunta Nkoto ya'a
napatata finanga wa naunata finanga qiya noeta ha yata'ma natata qheanqa
ti. 5. Ha niya wa naunata yata'manga ya'va smto qana qatanqa ti. Ma qiya
noeta yata'manga hipi'ya qana qatanqa ti. Ha heta'na aunga wa ha

naunangi'ya ata hipi'ya nhengi'ya iya navi'yanga anga nte 1 qhe'atinga ya'a*

quwanqa ti.

6. Ma ha wa'nauntanqanga Nkoto tha qatanqa ti. E'atinga ya'a napatna
wena qamtangana qatanqa ti. Fi qoa mha'i hna tvatangoti fi ha 'a so'i wena
qamtangana qatanqa ti. Ha he'angota awakngati qoma ava'na henana qatanqa
ti. 7. Nkoto ha ta'nanga qai'ya ta'napa ya'a ha'a natemota e'anga ya'a
qapatnanqa ti. Ha ya'na aqo e'a finga qoa tau hna tvatangoti finga ha'a

so'i weta'ma qheanqa ti. Ha ya'na awakngatinga ava'na qheSnqa ti. 8. Aqo

ha ni'yanga ava'na ati'nanga ya'va tiya'a qana qatanqa ti. Ma a

qatemonqanga wa naunangi'ya ata hipi'ya nhengi'ya iya navi'yanga anga nte 2

qhe'atinga ya'a quwanqa ti.

9. Ma anga ya'a ha wa'nauntanqa Nkoto tha qatanqa ti. Ma e'a qoa

mhaknga mha qatvanqa ya'a nuwa qainga fa' ina pnga atvana qatanqa ti. Ha

ya'angota hatoanga fiya fiyaunga yea natemoa wana qatanqa ti. Ha ta'nanga

ya'a ha qatemonqa ti. 10. Yea ha temoa'nanga aqo ya'va qoa qana qatanqa

ti. Ma e'a nuwa fa' ina natva wa'na a 'manga i pi'ya pnga qana qatanqa ti.

Ha natataunta Nkoto hingo nu'wana ya'a awa temo'ani qu'wananqa ti.

11. Auntanqa Nkoto tha qatanqa ti. Qoa mhamta iya qata'a ina ita

qaqainga atemona qatanqa ti. Ma finga hi'ya hanga natemota finga na'a

qaqainga qiyata'ma temona qati'yana. Ma iya finga hiya na'iyata hauka

noeta hi'ya hanga heta'ma temona qati'yana. Ma pi'ya qi hi'ya hanga nhe'a

qai tuwauntanqa qai'ya ni'yaunta nave qai'ya qhaimangotapa avati'ya ha'a

feta'ma hi'ya hanga a'ma temona qati'yana qatanqa ti. Ha ta'nanga yS'a ha

qatemonqa ti. 12. Qoauntanqa ya'a iya qata'a ina ita qaqainga natemoa

quwanqa ti. Ma finga na'a qaqainga na'iyata qai'ya na'a qam qhaimangotapa

avati'ya ha'a temota'ma
.

qiyata'ma qatemonqa ti. Ma iya fiyanga qai'ya

qhaimangotapa avati'ya ha'a temota'ma hauka hi'ya hanga qatemonqa ti. Ha

temoa'na Nkoto hingo nu'wana awa temo'ani qu'wananqa ti. 13. Ha nhe'a

aunta wa naunangi'ya ata hipi'ya nhengi'ya iya navi'yanga anga nte 3

qhe'atinga ya'a quwanqa ti.

14. Ha wa'nanga auntanqa ata Nkoto tha qatanqa ti. Ma tiya'a taunta wa

hunata'ma qaqainga hmpiya atemhauya. Ha qatemhauta napmhaungaunta finanga

wa hunata'ma finanga hipi'ya heta'ma napathu namhau pmhauta'ma qati'yana.

Ha nhe'aunta pi'ya qi'ma to'a nisau pmhauta'ma temhauna qati'yana. Ina ha



YENESISI 1 8

napmhau yatoanghutaunta ama'a aqoa quyawa'ma nathau ma tanga quyawau qana

ma tanga quyawa hna nhe qamqau qana thuta'ma pmhauta'ma qati'yana. Ina

hipiya'ma qamnga'ma quyawa'ma a thauta'ma pmhauta qana. 15. Ha nhe'a

tiya'a taunta ha napmhaunga qoa mhau wa hmakhuta'ma temhauna qati'yana

qatanqa ti. Nkoto ha ta'naunta* ya'a ha qatemonqa ti- 16- Nkoto pane'a ha

natataunta wa na'a hmakata'ma wa hunqa na f a hiva'u qiyamakanqa ti. Ma oka

na'atinga smtoina tata'ma niyamaka ina wanqa nanga atinga hipina tata'ma

niyamaka qu'umathenqa ti . Ava'ui ha niyamakanga ata sanaka va'u aqa

qiyamakanqa ti. 17- Ma Nkoto apiya niyamaka tiya'a yamiu qu'umathenqa anga

qoa tau wa hmakhuta'ma qu'umathenqa ti. 18. Ha niyamakata hanqonga

smto'ina tata'ma niyamaka hanqoanga hipina* thuta'ma qiyamakanqa ti. Wa

hunqa apiya ha napmhaunga qamqaminqina smto nheta hipi'ya nheta hana ni'ya

watoangota namhau pmhSuta'ma niyamaka qu'umathenqa ti. Nkoto ha ta'naunta

natemoa'nanga ya'a awa hetani qu'wananqa ti. 19. Aunta wa naunangi'ya
hipi'ya nhengi'ya ata iya navi'yanga anga nte A qhe'atinga ya'a quwanqa ti.

20. Auntanqa Nkoto ata tha qatanqa ti. E'a pngaunga pi'ya pi'ya mtnga

hanga e'a mhau nhou qanga yakhauta qunminqa atemhauya qatanqa ti. Ina inga

qawa ha'a ta'i qamqaminqam nappiya yakhauta'ma atemhauya qatanqa ti.

21. Ha natataunta Nkoto pi'ya qi oka na'a ipi'ya pngau whauta a niyamaka
ina pi'ya pi'ya mtnga hanga e'au nhou au yakhauta wanqa qaqainga aqapiyai

ta aqa qiyamakanqa ti. Ha niyamaka ata inga fa ina pi'ya qi hv'a inqa

qaqainga fa aqa qiyamakanqa ti. Nkoto apiyai ha niyamakanga ya'a awa

hetani qu'wananqa ti. 22. Ha nu'wana apiya qetamanga pmhauta'ma pane'a

qutanqa ti. Ha nutata tha qutanqa ti . Hai'ya me'anga qoapa nami'ya
hu'unana. Haintanqa hai'ya me'a qunminqa ha natemhou e'a qamqaminqau
namtithau watnhuta'ma qati'yana qutanqa ti. Ina inga apiyahen ya'u ya'a
qoa qamqaminqaunga hai'ya me'a qunminqa natemhau pmhauta'ma qati'yana
qutanqa ti. 23. Aunta wa naunangi'ya hipi'ya nhengi'ya ata iya navi'yanga
anga nte 5 qhe'atinga ya'a quwanqa ti.

24. Ha wa'nanga aunta Nkoto ata tha qatanqa ti. Qoauntanqa pi'ya pi'ya
mtnga hanga qaqainga atemhauya qatanqa ti. Anga u khauta qaqainga fa

qa'vam pmhauta qaqainga fa temhauna qati'yana. Ina pi'ya wanqa qaqainga
qoa mhau yakhauta apiya atemhauya. Ha qatemhautanga me'a namisaunga qu'ya
quiva nhaiungapa avati'ya ha'a namiya huta'ma temhauna qati'yana qatanqa
ti. Ha ta'nanga ya'a ha qatemonqa ti. 25. Nkoto ha natataunta ya'a pi'ya
qi u khauta qaqainga fa qa'vam pmhauta qaqainga fa ina wanqa qoau yakhauta
qaqaingapiya ta ya'a qiyamakanqa ti. Nkoto ha niyamakanga ya'a" awa hetani

qu'wananqa ti.

26. Aunta Nkoto tha qatanqa ti. Ma anga nai ya'a ama'a yamakanona.
Ama'anga nai'ya nto nhe'apa ha'a yamakanona qatanqa ti. Ha qiyamakatonga
ama'a aqoanga qoa au'na ina pi'ya qi'ma ha'ai napmhau namhau pmhauta'ma

yamakanona. Anga pi'ya qi i pi'ya pngau qoenguwa fa inga fa ina qoaunga u

ke'a fa qa'vam qapmeanguwa fa ina pi'ya qoa mhau qiyaketonguwa apiya ta

aqapiyai'na ha'ai napmhau namhau pmhauta'ma yamakano qati'yana qatanqa ti.

27. Nkoto ha natata ya'a ama'a niyamakatanga aqoi'ya qaiva nhe'apa ha'a

qiyamakanqa ti. Anga ama'a qoka hanqoi ta apaka fi ta qiyamakanqa'ma
qati'ya.

28. Ha niyamaka auntanqa Nkoto ama'a isa'ui qeta pmhaita'ma pane'a

awamanga fi qutanqa ti. Ha nutata tha qutanqa ti. Qinga ime'a ya'a qoapa

nhea whi'inana. Ha nhea watoanghitanga qi'ya ime'auRtanqa ama'a qunminqa

natemoa nuwhau qoa qheanqapankam'na nhu namtithau pmhauta'ma qati'yana. Ha

napmhaungaunta ha'ai napmhau qoa ta ina pi'ya qi a qheanqa qeta namhau

pmhauta qana. Ina pi'ya qi e'au we'a fa inga ha'a som qiyaketonguwa fa ina

pi'ya natimata mtnga hanga qoa tau qiyaketonguwa apiyai ta aqa namhau

pmhauta qana qutanqa ti.

29. Nkoto ha nutata ata tha qutanqa ti. Ni pi'ya pi'ya hi'ya hanga ina

na'a hanga qiyamaka a qheanqa anga ya'a qi'ya qa'anhi nhita'ma awa natatm

qati'yana. Ina iya qaqainga hauka hi'ya hanga qoenqa a ya'u ya'a qi'ya

qana. Apiyanga ya'a qi'ya ita qa'anhi nanhai pmhaita qana qutanqa ti.

30. Ha nhe'a pi'ya pi'ya mtnga hanga qoa tau qiyaketonguwa aqoanga qata'a

qu'wa fa iya qu'wa hauyainqa inqa a qimananqa qa'anhi nhuta qana. Anga qoa

tau qa'vam napmhaunga aqoa ina inga ha'a som qiyaketonguwa aqoa ina wanqa

qoa mhau qiyaketonguwapiya ta qu'ya ita a nhuta'ma qati'yana. Nkoto ha

uta'nanga ya'a ha qheanqa ti.

31. Ha heta'na Nkoto pi'ya pi'ya niyamaka qu'wa hingo nu'wana ya'a oka

qetamanga hetani qu'wananqa ti. Aunta wa naunangi'ya hipi'ya nhengi'ya ata

iya navi'yanga anga nte 6 qhe'atinga ya'a quwanqa ti.

SAUTA 2

1. Ma Nkoto pi'ya pi'ya ha'a somnga fa qoa taunga fa qunminqa a nhea

quwanqa ha niyata niyamaka nuwi'ya ya'a aqapu qiyamakhenqa ti. 2. Ma Nkoto

wamnga ha niyatanga nte 6 ha'ma qiyanqa ti. Wamnga ha ni'ya nuwa ya'a

aqapu qise'a heta'na nte 7 au qatemonqa ti. Nte 7 ati temca'nanga Nkoto

ya'a wamnga mi'ya hau qapmeanqa ti. 3. Nkoto ha niyata nte 7 tanga oki

awamanga qana natata nte ya"'a aqoi'yama nhe qainga weta'ma manantka qlsenqa
ti. Anga aqo pi'ya natimati'ya niyamakata wamnga ni'ya nuwi'ya ya'a aqapu
ipaka qiyamakhe'a nhe 1 a nte 7 aunga ya'a hau napmea'ma manantka a'ma
qisenqa ti.

Aaa'S isa'u wamnga qoa Ite'nau qapneangiya'ma tana

4-5. Ha nhe 1 a pane'a tanga Yawe Nkoto pi'ya qi ha'a* somnga fa qoa
taunga fa ha'a ha'a niyata qiyamakanqa'ma iya nata qu'wi.

Ha nhe 1 a Nkoto qoa ta fa ha'a somnga fa yamaka 1 nanga qoa taunga iya qi

qata'a qi fi hna mhe'S qiyanqa ti. Ina ita qi fi qoa taunta hna moki'va
niyata'ma mhe*a* qiyanqa ti. Ma anga Nkoto ha'a somta piya fi hna mamoenapa
qi'ya heta'ma mhe'a qiyanqa ti. Ina ama'a hanqoa qi qoa tau ita wamnga
phiuta'ma hna mhe'a yatanguwa'ma ita hna matemo'a a'ma qiyanqa ti. 6- Ha
nhe'a aunga piya hna mai'ya niyata qiyunta qoa mhaunta mtnga qawa nanga
natemoa nuwata ata qhau'ya noeapataunta qoa qamqaminqamnga e'a hanga
qheanqa ti. 7- Ha heta'na aunta Yawe Nkoto qoa fi nake ama'a rtangati

qiyamakanqa ti. Ha niyamaka Nkoto qoa ama'a nanga qiyamaka ati hima faunta
mtnga namota aqoi'ya mtnga quwiyanqa ti. Ha wiya* nanga ya'a ama'aqo
pmeata'ma mtnga hanga aqo qatemonqa ti.

8. Ha heta'na Yawe Nkoto qam ita wamnga fi qapiyanqa ti. Anga qoa
ya'va Ite'na au mapa qiyapmanqa hinta qapiyanqa'ma qati'ya. Wamnga
qapise'a heta'naunga ama'a ha niyamaka aqoi au qu'umathenqa ti . 9. Ha
heta'na Yawe Nkoto wamnga aunga iya qaqainga yamaka'na qetamanga qavenqa
ti. Anga ama'a aqoa hingo nu'wanhunga oka iya hauka qetamanga hetangoti
nu'wanhu mtnga nu'umathu nantvhau nhuta'ma yamaka'na nave qatonqa ti. Iya
ha natoa wata'naunga awaknga iya hiwata'u nave qatonqa ti. Hiwanga ama'ai
mtnga wiyata'ma nave qatonqa ti. Ama'a hauka iya aunga qanhuta ya'a
mape'aunta hna mtnga hanga pmhauta'ma qatonqa ti. Ma iya hiwanga ama'ai
awa'ma quyva'ma na'anqa wiyata'ma nave qatonqa ti. Hauka iya aunga
qanhutanga ya'a awa'ma fa quyva'ma fa aqa na'anqa haiuta'ma qatonqa ti.

10. Ha heta'na qoa Ite'na aunta e'a fati wamnga au e'a wiyata'ma
qoeapanqa ti. Ha noeapa e'a atintanqa napatna ya'a hiva'u hiva'u
qai'yainga quwanqa ti. 11. Ha nhe'a e'a nampa 1 iwanga ya f va Piso'na ti.
E'a iwanga anga ya'va Havita aunga qamqaminqam navauktota quwato. E'a
iwanga qoa nkota hanga heta'nau watoa'ma qati'ya. 12. Ha nhe'a qoa ta
qataunga nkota hanga nhe'a nkota oka awamanga qhe. Ina iya ptetiyam qai'ya
mta titnanga awi'ya qi'ya hanga natoa quwa. Ina hawa qai'ya ya'va onikisi
a fanga qhe. 13. Ha nhe'a e'a nampa 2 iwanga ya'va Nkiyo'na ti. E'a
iwanga anga na'a ya'va Kusi aunga qamqaminqam navauktota quwato. 14. Ha
n

.

h?'a e'a nampa 3 iwanga ya'va Taiktisi ti. E'a iwanga anga na'a ya'va
Ksitiya au nuwata mapa qiyapmanqa hinta quwato. Ha nhe'a e'a nampa 4
iwanga ya'va Yuptetisi ti.

15. Ha heta'na Yawe Nkoto ama'a aqoi namea Ite'naunga wamnga au
qu'umathenqa ti. Ama'a aqo wamnga niyata qetamanga namea pmeata'ma
qu'umathenqa ti. 16. Ha nu'umathe'a Yawe Nkoto ama'a aqoi taipa nuwiyata
tha qutanqa ti\ Ntinga iya hauka fiyau fiyaunga aqa qhuinama nta qana.
17. Ha nhe'a ntinga iya ama'a awa'ma quyva'ma na'anqa mhauta iwatinga hauka
anga iwa nantni'ina. Oka manqa ya'atnana. Ma nti nannga hengotanga oka
anuwanama ya'a napata qana qutanqa ti.

18- Ha heta'na Yawe Nkoto tha qatanqa ti. Ama'a taqonga qai'ya qaivana

pmeatanga oka qeta mhe'a qiyana. Ni ama'a aqoi a nuteata qi'ya aqa

qetamanga pmhaita'ma fi yamakmana qatanqa ti.

19. Ma qam Yawe Nkoto yaqoe'a fa inga fa qoa mhaunta qiyamakanqa manga

heanqa. Ma a qiyamaka aqoai nama napa ama'a aqoi ya'va utma yana quwiyanqa

ti. Anga tha namta ama'a aqo ya'va ai ai utana qi'yotiya namta quwiyanqa

ti. Ha wiya'na ama'a aqo ya'va utma qiyanqa ti. Ya'va utma ha ya'nanga

ya'va ai ai uta'nanga anga ya'a qai'ya ha' a qo'onanguwa ti. 20. Ha heta'na

ama'a aqo u khauta aqcai ta qa'vam pmhauta aqoai ta ina inga ha' a so'i

yakhauta aqoai ta ya'a aqaqoai ya'va utma qiyanqa ti. Ha nhe'a *Atam aqo ta

aqa avati'ya napmhai a uteata fi qi hna mhe'a qiyanqa ti.

21. Ha heta'ma Yawe Nkoto ama'a aqo sa'a wenana mtata'na sa'a phi'ya

qoenqa ti. Sa'a phi'ya weta'ina Yawe Nkoto aqo sa'a yawa fi qapenqa ti.

Ha niya aqo yawa qape'aunga nkuwa fa huyata'na ata qeta qiyamakanqa ti.

22. Ha ni'yaunta Yawe Nkoto yawa ama'a aqointa qape'a namea apaka fi

qiyamakanqa ti. 'Apaka i ha niyamakanga nama napa ama'a aqoi yanga

quwiyanqa ti.
23. Ha wiya'nanga ama'a aqo oka ya'a awa qana qatanqa ti. Ha

natataunta tha qatanqa ti.

Qai'ya yanga anga nqa taunta qatemo'iya. Ina nkuwa a va'u

nqa taunta qatemo'iya.
Inga ya'va apakiya utmana. Anga qokauntanqi heta'ma nutatm

quti'yana qatanqa ti.

24. Ha heta'na inga qokauntanqi heta'ma tuwauntanqa tha'a heta ti. Ama'a

hanqo qi apaka "fi mtnga nu'umatanga anga qanmqoi ta qanai ta nu'yatm'a
nu'wanga qai'ya apaki ta nku namanhinga anga ya'a fatina temhaita ti.

25. Ha heta'na ama'a aqo ta qai'ya apaki ta isa'u qaka qi miyo'a qoma
ava'na qapmeangiya ti- Ha napmhainga wampa qi fi muwinqa qoma hi

qapmeangiya ti.

SKUTA 3

Isa'u Nkoto sa'a pane 'a qata muui'ya qiyangiya'ma tana

1. Ha nhe'a Yawe Nkoto pi'ya natimata mtnga hanga qa'vam pmhauta'ma
qiyamakanqa hanqoanga na'anqa ha hetanguwa qi smtita aqonga na'anqa
qaqainga oka qoapa qheanqa ti- Na'anqa ha nhe'aunta smtita aqo apaki tha
qutanqa ti. Ma Nkoto oka tha qata tana. Wamnga taunga iya ta natoa
quwanqaunga hauka fi qi namthai manqa hi'inana qata tana qutanqa ti.

2. Ha uta'na apaki sa'a smtita aqoi tha qutanqa ti- Ma wamnga taunga
iya fiya fiyaunga haukanga qa'anhi namtata nito qana. 3. Ha nhe'a iya
awaknga iwa qatonqa a'manga tha qeata qana. Isauka iya aunga anga manqa
hita qana. Ina a qi mamai'ya hita qana. Qi isauka a nanhinga qi a

namhainga qi anga napea'ma qati'yana qeata qana qutanqa ti-

4. Ha uta'na smtita aqo tha qutanqa ti. A'ana. Oka naphaita mhe'a
qiyana. 5. Qisanguinga isauka a nanhinga anga qi'ya hingo ya'a awa na'anhi
quno oka qetamanga temona qi'yava. Ina qinga Nkoto hetangotapa ha'a nhai
awa'ma fa quyva'ma fa na'anqa nhai pmhaita qana qutanqa ti. Ma anga Nkoto
qi ha'a nhai pmhaita heta'na qi na'anqa nhea'ma naptota qata heanqava
qutanqa ti-

6. Ha uta'na apaki iya au hingo nuwa'nanga qai'ya hauka nanata'manga
oka qetamanga hetani nu'wana qiyafa qu'wananqa ti. Aunta apaki quno tha
qamtanqa ti. Ma ni na'anqa qaqa inga 1 ma mamqa* manga oka awa manga qheanqava
qamtanqa ti. Ha namta nuwa'na apaki ya'a isauka namtva qananqa ti. I ha
na'naunta fi qai'ya qokoi wiya'na aqo ya'u fi qananqa ti. 7. Ha
nanhingauntanqa isa'u quno namthi qupa numakhi na'anqa qheangiya ti. Ya'a
quyv'a iya ti'yona namthi qiyangiya'ma qati'ya. Na'anqa ha nhaingaunta
ya'a hingo ni'yainhinga qaka miyo'a ava'na hetani qi'yainangiya ti. Ha
ni'yainhi aunta iya fika qu'wa namtvhi u nakthingina qaka niyamakhi
qiyongiya ti.

8. Aunta qa'afaina ya'a ymnga nata wa'naunga ama'a aqo ta qai'ya apaki
ta isa'u Yawe Nkoto wamngau qanga niyaketa ya'na qata quwiyangiya ti. Qata
ha nuwhinga isa'u YSwe Nkoto hingo wanqa'ma iya natoa wata'nau awam ya
qhainangiya ti. 9. Isa'u ya ha hina'ngiya qi Yawe Nkoto ama'a aqoi ma'a
nutata nti am pmeangnauya qutanqa ti.

10- Ma'a ha uta'na ama'a aqo tha qutanqa ti. Ma nti wamnga taunta

napatn ya'anga qata naimnga ya nina'ma tarn ya qhainangana. Qaka miyo'a
nimnga'ma ya nina'ma ya qhainangana qutanqa ti.

11. Ha uta'na Yawe Nkoto tha qutanqa ti. Ma anga awa to'o qata'naunta
niyatn ti 'ina. Qaka miyo'a qiyangana qatikngava qutanqa ti. Ha'a qi iya

hauka ni manqa ya'atnana eknga qata ya'a nanatnga mhe'a tiyana qutanqa ti.

12. Ha uta'na aqo tha qutanqa ti. Ma nta apaka niyamakn aqa pmaito'ma
qantapknga ekngi iya auntanqa hauka namta ntapa'na ya'a nanatmnga qana
qutanqa ti.

13. Ha uta'naunta Yawe Nkoto apaki yatanga nuwiyata tha qutanqa ti.
Ntinga anga oka pi'ya niyatn niyatnga qana.

Ha uta'na apaki sa'a tha qutanqa ti. A'ana. Smtita aqo atatapu
nta'nanga tawata qantiya tm isaukanga a'ma ya'a qhui nanatmnga heanqava
qutanqa ti.

Nkoto kota nuwiyata pate 1 a qheanqa'ma tana

14. 'Apaki ha uta'naunta Yawe Nkoto ata smtita aqoinga tha qutanqa ti.
Ma nti a niyatnga'ma anuwa tauntanga quyv'a pmata'ma

hanga'ya fi matnana. Ma nta qa'va ntam napmhaunga aqoa
ta ina u ke'a aqoa tanqa quyv'a ha napmhaunga qi ntinga
aqana oka quyv'ati pmata'ma qati'yana.

Nti anuwa tauntanga ya'a qanga nta au'wa fa nuwatn qoaunga
wataka a nanatn yakatoi qana. Qamqami nqina hana
yatoangati heta qana qutanqa ti.

15. Ina ntinga apaki'na qainga napmanga i'na qaingo qnta
qana. I ya'u nti'na avati'ya ha'a qayaipatata'ma
qa'umathe'ana qutanqa ti . Ina tuwauntanqa nta tawoka
ya'u apaki'ya quwoka ya'u qaingo na'anhau pate' a natnhau
qai'ya ha'ama yatoanghuti- heta'ma qa'umathe'ana.

Ha hetangota i'ya qawo hanqo nti sa'a mnga qo qaikopvheta
qana. Ma ntinga aqo sa'a yanga hipipingau hi to'angata
watanqa heta qana qutanqa ti.

16. Ina Yawe Nkoto ata apaki tha qutanqa ti.
Ntinga ime'a au'wa nhetnginanga ya'a tanga oka na'a hanga

pmata'ma qatapana.
Ha niyatn ya'a ime'a natavatngaunga tanga naunata hanga

na'a qaimoto'angoti pmata qana qutanqa ti. Ha niyatn
nta qoka aqoi'na namtn mtngama nu'umatn ita qana.

Ha napmanga ntinga nta qoko ha'ai napmea namea pmetangota
ntinga qata aqoinama nuwiyatn pmata'ma qa'umathe'ana
qutanqa ti.

17. Apaki ha nutanga ata Atam aqoinga tha qutanqa ti. Ma ntinga nta
apaki qata nuwin isauka oka manqa ya'atnana qata ya'a nanatnga hetana'ma
tha'ama pmata qana qutanqa ti.

Qoa ya'a qui'i qiyamaki 'yana. Nti'nanga ita qetamanga
mave'a yata qana.

Nta nto wamnga yanga maqnqa niyatn oka ha'va hunqa
yatoangataunta ita auntanama temota qana. Qamqami nqina
hana yatoangati heta qana qutanqa ti.

18. Ina nti a niyatnga heta'ma iya qata' a iyanga hanga
temota qana.

Ma ntinga nta ita qoauntanqa namiyatnga anga qaingonqa
niyatngaunta namiyatn nta qana qutanqa ti.

19. Ma ita nta wamngauntanqanga nta himaunta hemtnga
fe'angota qimangataunta tenio'angota nta qana.

Ha yatoancati qhaimangota ya'a napan ata qoau'na wa'angatau
qnota qana.

Ma anga ni qoa nakam qayamaka heta'ma ntinga qoaci
nhainga'ma nin ata qoa imanta'ma qati'yana qutanqa ti.

20. Ha heta'na ama'a aqo qai'ya apaki'ya ya'va Iviya qutanqa ti. Ma
anga tha heta'ma ama'a tuwaunta natemhau pmhauta aqaqoai'ya aqai 'yoai 'ya
qasenki heta heta'ma ya'va a'ma qutanqa ti. 21. Aunta Yawe Nkoto yaqoe'a
sisipa fi nava hewa na'upuiya qaka niyamaka "Atam aqoi ta qai'ya apaki ta
isa'ui qaka quyatanqa ti.

Nkoto isa'ui wamngaunta ya qamta'watanqa' ma tana

22. Ha heta'na Yawe Nkoto tha qatanqa ti. Ma ama'a taqo ya'a nai'ya
hanqo qheanqapa ha 1 a aqo natemo'a ya'a awa'ma quyva'ma na'anqa nheta iya
qana. Ma aqo na'anqa ha nhe'anga hna wsmnga tau napme'anga ata iya mtnga
mhauta a totangotau quwa'i nuwa ata iya aunga isauka namtva nqa'ma
qati'yana. Anga manqa yata'ma qamtangana. Ha nanata napme'anga ata mape'a
yata'ma napmea ya qamqaminqina pmea'ma qati'yana qatanqa ti. Ma ha ya'ma

wamnga tau ya'a mapme'a yaniya qatanqa ti. 23. Ha natataunta Yawe Nkoto

ama'a aqoinga wamnga Ite'naunta ya'a ya qamta'watanqa ti. Ma ama'a aqoi

qai'ya qoaunta qiyamaka heta'ma ya'a qai'ya qoa au wamnga napiyata

pmeata'ma qamta'watanqa ti. 24. Yawe Nkoto ama'a aqoi ya'a ya ha

namta'wataunta ansota yanga maqnqa hanqoa wamnga Ite'na aunga ya'va

thauta'ma mapa qiyapmanqa hinta qu'umathenqa ti. Ha nu'umathe'anga ata ta

ifea'oka qasmnga qheanqapa ha'a fati wamnga au ya'va weta'ma qheanqa ti.

Ta ifea'oka qasmnga nanga a wa nauna noe hatoa'na hatoa'na maka niyata

weta'ma qheinqa ti. Anga ama'a hanqo qi iya mtnga mhauta au'na ata quwa'i

pa'ma napto weta'ma qheanqa ti.

QAMANGA MPUKA
Mpuka tanga pane'a Inktisiuntanqa Mpuka Yenesisi aunga ti.

Ma Tok Pisin Buk Baibel aunga ya'va tiya ti. Stat.

